

                ПРАТЕНИЧКО ПРАШАЊЕ
         од пратеникот Станка Анастасова, поставено на 67-та  седница
               на Собранието на Република Македонија, одржана  


                    на  30 јули  2009 година

Пратеничкото прашање гласи:
Пред половина година на седница на пратенички прашања говорев за големиот проблем, за водоснабдување на градот Свети Николе, кој трае веќе седум години. Прашањето што го упатив тогаш беше дали господинот премиер ќе формира експертски тим кој ќе работи, ќе направи анализа и план за што побрзо решавање на овој проблем од кој зависи здравјето и животот на околу 16 илјади граѓани. 
Мојата сугестија беше дека системот за филтерната станица и озонаторот кој беше напуштен од тогашниот градоначалник со мала доработка, а потоа и со вклучување на водата од системот Злетовица е трајното решение. На мое задоволство тоа е веќе направено. Но, што се однесува до алтернативното решение, односно бушењето на нови бунари кои имаат минимален капацитет, чија цена на чинење на водата поради користење на електрична енергија за црпење на водата од бунарите ќе биде многу повисока и дополнително ќе ги оптовари граѓаните на Свети Николе, а за тоа се потрошени над 2,5 милиони евра. Ветивте дека ќе направите ревизија за оправданоста на трошењето на тие финансиски средства за промашената инвестиција, ветивте ќе ми одговорите на писмено, но до ден денес јас не добив одговор од ваша страна. 
При креирањето на Буџетот на Република Македонија беа одвоени 25 милиони денари наменети за водоснабдување на Свети Николе. Пред една недела на седницата на Советот на општината Свети Николе на моето прашање кое беше упатено до градоначалникот кој е од вашите редови, од редовите на ВМРО-ДПМНЕ, на што се употребуваат парите издвоени од Буџетот на Република Македонија ми беше одговорено дека истите директно се плаќаат на сметка на фирма од страна на Министерството за транспорт и врски за повторно бушење на нови бунари и тоа на фирма која била единствен понудувач на тендерот. Барањето на нови извори на вода за пиење на граѓаните на Свети Николе е безсмислено покрај доволното количество на вода која доаѓа од системот Злетовица. Во исто време тоа чини многу пари кои можат да се употребат на покорисен начин, а тоа е употреба на овие средсства за втората фаза од проектот по налог на Републичкиот завод за здравстсвена заштита кој е најкомпетентна институција, сега наречен Институт за јавно здравје, а тоа е всушност за менување на водоводните цевки од градската мрежа кои се азбестни. Еден дел од овие цевки во една населба се веќе сменети  уште во 2005 година, но поголем дел од водовдната мрежа се азбестни цевки, а знаеме какво е дејството на азбестот врз здравјето на луѓето. 
Моето прашање е: дали ќе напрвите увид над работењето во врска со овие пари кои се одвоени од Буџетот на Република Македонија, за да проверите како се трошат народните пари, како се трошат парите собрани од даночните обврзници за време на голема економска криза. 
         Прашањето го поставувам до претседателот на Владата на Република Македонија.
